
Abstract. Introduction. One of the most significant historical events of the 18th century is the battle 

that took place at the headwaters of the Shiderti River in Central Kazakhstan, known as 

Shurshutqyrylgan. Shūrshūt refers to the Manchu dynasty that ruled China from 1644 to 1913. 

Studying the history of battles and wars fought on Kazakh soil in defense of the homeland is essential 

for clarifying the locations of key military sites and preserving places of historical memory. Such 

history reflects the heroism of the Kazakh people, their resistance to enemies and foreign invaders, 

and their enduring strength, honor, and determination in safeguarding their homeland and territorial 

integrity for centuries. Relevance. The scholarly study of the Battle of Shurshutqyrylgan is especially 

important for preserving the collective memory of the Kazakh people’s defense of their lands. It also 

supports the establishment of historical monuments and the identification of key historical sites for 

cultural tourism. In particular, examining the heroic deeds of ancestors helps to honor their legacy, 

internalize their moral and ethical values, foster historical awareness, and educate younger 

generations. Purpose and Objectives. This study of the Kazakh-Qing battle in the Shurshutqyrylgan 

region aims to explore the connection between collective historical memory, regional toponymy, and 

documented historical facts. The research includes an analysis of primary sources, topographic maps, 

historical landscapes, and oral histories. Methodology. The study utilizes a combination of historical 

analysis and ethnographic fieldwork. Key sources include chronicles, maps, letters, official 

documents, and oral traditions preserved in Kazakh genealogical records (shezhire). Field methods 

involved interviews, surveys, topographic analysis, and the collection of genealogical and memory-

based data. Results. Based on the collected historiographic and documentary evidence, the study 

concludes that the battle at Shurshutqyrylgan should be recognized as one of the most important 

military events in Kazakh history. It demonstrates the continuity of Kazakh military traditions and 

serves as a foundation for strengthening national identity and patriotism. This is supported by cultural 

and genealogical heritage, as well as records of military-diplomatic relations involving the Kazakh 

khans Abilmambet and Abylai, the Dzungars, and the Qing Empire. Conclusion. The research 

identified specific historical locations tied to the battle and highlighted the importance of establishing 

a modern memorial complex to commemorate this event. 

Аңдатпа. Кіріспе. XVIII ғасырда орын алған маңызды тарихи оқиғалардың бірі – 

Шүршітқырылған шайқасы. Шүршіт дегеніміз 1644–1913 жылдар аралығында Қытайды 

басқарған маньчжурлердің билеуші әулетінің аты. Қазақ жерінде орын алған ел қорғаудағы 

шайқастардың тарихын зерттеу мәселесі халық ерлігінің көрінісі. Сырттан келген жауға 

тойтарыс беру тарихын көрсететін шайқастар тарихы қазақ халқының сан ғасырлар бойы өз 

елдігін сақтауда көрсеткен табандылығын, намыстылығын, өжет, қайсар мінезін көрсетеді. 

Өзектілігі. Шүршітқырылған шайқасын ғылыми зерттеу өзектілігі, қазақ елінің жауласқан 

жаулардан жерін қорғау тарихының даңқты оқиғаларын халықтың ұжымдық жадыда сақтауы, 

тарихи-мемориалдық ескерткіштер орнатуға, туризм үшін маңызды тарихи орындарын 

анықтау қажеттілігімен байланысты. Әсіресе, өскелең ұрпақ тәрбиесі үшін өткен замандағы 

ата-бабалардың ерлік істерін дәріптеп, өнегелік қызметін ашу үшін, тарихи сана қалыптастыру 

мен білім беру үшін зерттеу керек. Зерттеудің мақсаты және міндеттері. Шүршітқырған 

шайқасы тақырыбын зерттеу халықтың тарихи жады, тарихи топонимикасы мен тарихи дерек 

фактілері арасында байланысын анықтау. Ол үшін дерек көздерін зерттеу, топографиялық 

карталар мен тарихи ландшафтты, және ауызша тарихи деректерді зерттеу міндеттері 

қойылған. Зерттеу жолы – осы тарихи оқиғаға қатысты тарихи фактілерді бір жүйеге келтіру 

мақсаты үшін тарихи дерек көздерін талдау. Оның ішінде жылнамалық, картографиялық, 

эпистолярлық, ресми құжат деректері, және ұжымдық халық жадысы ретінде жалғасын тапқан 

ауызша тарих мұралары. Ауызша тарихтың сақталу қалпы – шежірелік дәстүр аясында өмір 

сүретін тарихи аңыз-әпсаналар мен шежірелік тұлалардың ата-тектері. Тарихи зерттеу әдістері 

ретінде далалық ғылыми-этнографиялық экспедиция ұйымдастыру барысында түздік зерттеу 

жүргізу үшін сұқбат алу, топографиялық карталардың деректерін пайдалану, сыртқы және 

ішкі деректемелерді талдау, шежірелік жәдігерлерді анықтау, тарихи жады мәліметтерін 

айқындау жасалды. Нәтижелер. Зерттеу нәтижесінде тарихнамалық және тарихи деректермен 

тұжырымдар жасалды – Шүршітқырылған шайқасы ел тарихы үшін маңызды оқиғалардың 

бірі ретінде танылуы тиіс, қазақ халқының әскери өнері мен дәстүрінің жалғастығын көрсету, 

мемлекетшілдік пен отаншылдық сезім тәрбиелеудің құралы болуы керек. Ол мәндерді 

айғақтайтын қазақ халқының шежірелік мұралары, Әбілмәмбет пен Абылай хандар бастаған 

Қазақ хандығының Жоңғария және Цин патшалығы арасында әскери-дипломатиялық                                                         

қарым-қатынастың ресми құжаттары, өзге елдердің тарихи дерек көздері. Қорытынды. 

Зерттеулер барысында Шүршітқырылған шайқасының тарихи орны мен оның ландшафтық 

ерекшеліктері анықталды. Тарихта болған оқиғаға арнап тарихи-мемориалдық кешен 

тұрғызылу мәселесінің өзектілігі айғақталды. 

Аннотация. Введение. Одним из важнейших исторических событий XVIII века является 

история битвы при верховьек реки Шидерти в Центральном Казахстане, под нзванием 

Шуршуткырылган. Шуршут – это название маньчжурской династии, правившей Китаем в 

1644–1913 годах. Изучение истории событий битв и войн по защите Родины, происходивших 

на казахской земле, является важным в связи с необходимостью выяснения локализаций 

исторических мест боевых сражений, и выявления мест исторической памяти. История 

сражений отражают героизм народа, показывают историю противостояния, отпора врагам и 

иноземных захватчикам, демонстрирует стойкость, честь и стойкий характер казахского 

народа в сохранении своей Родины, границ и территорий на протяжении веков. Актуальность. 

Актуальность научного изучения битвы при Шуршиткырлыге связана с необходимостью 

сохранения в коллективной памяти народа славных событий истории обороны казахским 

народом своих земель от враждебных нападков, установления историко-мемориальных 

памятников, выявления важных исторических объектов для туризма. В частности, необходимо 

тщательно изучать славные деяния наших предков в прошлом для прославления их подвигов, 

усвоения их морально-нравственных ценностей, формирования исторического сознания и 

образования в целях воспитания подрастающего поколения. Цель и задачи исследования. 

Исследование темы казахо-цинского сражения в местности Шуршиткырган направлено на 

выявление прямой связи между исторической памятью народа, исторической топонимикой 

края и историческими фактами. Это включает в себя исследование источников, изучение 

топографических карт и исторического ландшафта, а также изучение данных устной истории. 

Метод исследования – анализ исторических источников с целью систематизации имеющихся 

исторических фактов, связанных с данным историческим событием. К ним относятся 

летописные, картографические, эпистолярные, данны официальных документов, а также 

историческое наследие, сохранившееся в виде коллективной памяти народа. Сохранение 

устной истории – это исторические предания и сказания, которые живут в рамках                                                   

шежире казахов, и их генеалогических знаний. В качестве методов исторического 

исследования при организации полевой научно-этнографической экспедиции использовались 

интервьюирование, с целью проведения опросного изучения, использования данных 

топографических карт, анализ внешних и внутренних источников, выявление генеалогических 

сведений, выявление данных исторической памяти. Результаты. В результате исследования 

на основе историографии и исторических фактов источников были сделаны следующие 

наиболее важные выводы – сражение в местности Шуршиткырылган следует признать одним 

из важнейших событий в истории страны, демонстрирующим преемственность военного 

искусства и традиций казахского народа, служащим средством воспитания чувства 

государственности и патриотизма. Об этих ценностях свидетельствуют историко-культурное 

и генеалогическое наследие казахского народа, официальные документы по военным и 

дипломатическим отношениям Казахского ханства во главе с ханами Абильмамбетом и 

Абылаем, Джунгарии и Цинской империи, а также исторические источники других стран. 

Заключение. В ходе исследований были вновь локализованы исторические точки места битвы 

в местности Шуршиткырылган, показана актуальность вопроса создания современного 

историко-мемориального комплекса, которая посвящена этому историческому событию. 

Ключевые слова: История, генеалогия, военное искусство, манчжуры, джунгары 

Шуршиткырылган, Казахское ханство, династия Цин, Олжабай батыр, Абылай хан, битва 

Для цитирования: Алпысбес М. Битва шуршуткырылган в исторической памяти народа // 

Asian Journal “Steppe Panorama”. 2025. Т. 12. № 2. С. 327–342. (На Каз.).  

DOI: 10.51943/2710-3994_2025_12_2_327-342 

 

Кіріспе 

Шүршітқырылған шайқасының тарихи маңызын көрсететін дерек көздеріне – халық 

аңыздары, батырлық жырлар, ата-тек шежірелері, карталар, ауызша әңгімелер, халық жадында 

сақталған естеліктер, жазба деректемелер жатады. Мысалы, Әлихан Бөкейханның дайындаған 

Қазақтың жерлерді пайдалану материалдары атты зерттеу еңбегінде Шүршітқырылған 

шайқасына байланысты жер аты туралы дерек келтіріледі. Бұл арадағы шүршіт ұғымын 

қазақтар кейде қытайларды атау үшін қолданған болса, ал кейде оны қалмақтарды атауға да 

шүршіт сөзін қолданған сияқты. «Павлодар уезі аумағындағы қазақтар мен қалмақтар 

арасында орын алған күрес мәңгілік ескерткіштер өзеннің жоғарғы ағысында қалады. Уездің 

оңтүстік-батыс бұрышы тұсындағы Шідерті Баянауыл сыртқы округінің оңтүстік-

шығысындағы Шүршітқырылған шоқысы мен Қалмаққырған тауы. Тар мағынада қазақтар 

қытайларды «шүршіт» деп атайды, бірақ олар бұл атауды қалмақтарға да жиі қолданады. 

«Қырмақ» етістігінен шыққан «қырған» дегенді білдіреді. «Шүршіт-қырған» және                                        

«Қалмақ-қырған» еркін аудармасында қалмақтардың жеңілген жерін немесе қалмақтардың 

қырғынын білдіреді. (Материалы по киргизскому землепользованию, 1908; 8). Сонымен, 

Павлодар уезінің Бала Шідерті өзенінің жоғарғы ағысында Шүршітқырылған шоқысы және 

Қалмаққырылған тау аңғары жайғасқан. Бұл Бала Шідерті суы Қазақстанның кіндік тұсында, 

Сарыарқа жоталарында ағып жатқан өзендердің бірі, арнасының бір бөлігіне өткен ғасырда 

Ертіс-Қарағанды су каналы салынған. 

2004 жылы және 2022 жылы жүргізген далалық зерттеулердің барысында жасалған 

этнографиялық барлауларда Шүршітқырылған шайқасы орнына қатысты жергілікті тұрғын 

өкілдерімен сұқбаттар жасалды. Тұрғылықты ақпарат берушілер осы шоқыны бұрынырақ 

саудагер сарт пен азды-көпті керуеншілер мен базаршылардың кепкен жүзім мен шабдалы 

қурағанын саудалайтын жері болғанын көрсеткен еді, дейді дерек беруші Кәрім қария. 

Қосуга Шүршіт оба жері жырақ, 

Естуім көпайтуым шағынырақ, 

Шүршітің көшіп-жүрген кезде, 

Қандыадыр жерінде қырған бірақ, - деп жырланады (Алпысбес, Аршабеков, 2005: 168). 

Бірақ бұл мәлімет ХІХ ғасыр соңы – ХХ ғасыр басына қатысты осы төңіректе өткен 

сауда-керуен жолына байланысты. Одан өзгеше берілген мәлімет бойынша, Шүршіт төбесімен 

қатар Қандыадыр төбелерінің арасындағы жазық жерлері Цин патшалығы әскері мен қазақ 

жасақтары арасындағы қақтығыстары болған орын (Ахметов, 2022). 

Далалық зерттеулер көрсеткеніндей, ұрпақтан ұрпаққа жалғасатын естелік әңгімелердің 

өзі халықтың ұжымдық жадысында бір тарихи маңызды орынға байланысты естеліктер 

әрқашан тұрақты түрде жалғасатынын көрсетеді. Бұл мәліметтердің тарихи құжаттар жинағы 

беттеріне жарияланған деректерге қатысы жоқ, өйткені этнографиялық зерттеу барысында 

сұхбат берушілердің мәліметтері жергілікті тұрғындардың қариялары айтып келген дерегі 

негізінде жеке арна болып жалғасын тапқан. Мәлімет берушілер орыс ресми деректерінен, 

немесе қытай деректемелерінен еш хабары жоқ адамдар. Алайда қариялардың айтылған 

естеліктері болған оқиғаның нақты қай жерде орын алғанын баяндап отырған. Тарихи жады 

құдіреті сондай. 

Шүршітқырылған топонимдік жер-су аты болғанымен, тарихи оқиғаға қатысты 

қойылған нақты тарихи топоним. Қазіргі уақытта бұл жер аты – Жақсы Қандыадыр, Жаман 

Қандыадыр, Шыбынды көлі, Бала Шідерті атауларымен қатар аталады, өйткені бұл қатар 

орналасқан шоғырлы жерлер. Шүршіт/чурчут сөзі қазақтардың қара қытай мәнжуге қойған 

аты. Тарихи жағынан чжурчжэн деген халық атының өзгергені ғана. Ономастикалық сөз 

жасалымда шүршіттер деген атауға қатысқан, тарихта Цин патшалығы қытайлары өз 

шекарасын күзетуге мәнжуды (сибелерді) жалдағаны белгілі» (Бияров, 2013: 335). Қазақ                                   

жер-су деректерінде тек ауызекі сөз орамында ғана қырылған термині шолақ түрде қырған 

болып өзгереді. Жазбаша дереккөздерде әлі күнге дейін Шүршітқырылған емес, 

Шүршітқырған деп қолдануда. Былай атау дұрыс емес. Мысалы, Қалмаққырылған атауы да 

әдетте ауызекі үлгідегі Қалмаққырған делінеді. Сондықтан, бұл жазба еңбекте біз атаудың өз 

мәніне сай толық нұсқасын қолданамыз. 

Шүршітқырылған шайқасы туралы жазылған зерттеу жоқ, себебі кеңестік кезең ғылыми 

тарихнамасында бұл қаралмаған тақырыптардың бірі. Бірақ бұл шайқастың маңызды орны 

кезінде болған Атлах шайқасынан кем емес. 751-ші жылдан мың жыл өткен соң, 1756 жылы 

қазақ даласына қайта көз тіккен ханзудің қаупінің бетін қайтарған оқиға болды. Жоңғария өзі 

ішінде үлкен дүрбелеңге түсіп, қонтайшы тағы үшін өзара күрес басталған уақытта, күш алған 

Цин патшалығы сол шешуші кезеңді пайдаланып, сегіз тулы қалың әскерімен соққы беріп, 

Жоңғар хандығының тас-талқанын шығарды. Тарих сахнасынан бұрынғы Моғолстан жеріне 

тарихи мұрагерлік етуді көздеген ойрат, торғауыттардың мемлекетінің күлталқаны шықты. 

Онымен қоймай, Цин патшалығы жоңғарлардың басқыншылық жасап, басып алған Қазақ 

хандығының бұрынғы жерлерін де өз қоластына қаратуды өз мұрат қылды. 

Енді сол кезде Цин патшалығын басқарған Цяңлүн туралы нақты ақпарат берейік. 

Цяңлун, оның жеке аты Хун Ли, 1711–1799 жылдары өмір сүрген, 1736–1796 жылдары                                      

Цин патшалығының 6-шы билеушісі болды. Цяңлун сөзінің мағынасын Аспанның әсемденуі 

өкімет атына айналдырылған мағлұмдама. Цяңлун Инчжэнь патшаның төртінші ұлы еді, оның 

билігі тұсында ерекше белсенді сыртқы саясат жүргізілді. 1759 жылы ол атасы бастаған істі 

аяғына дейін жеткізе алды: Сюанье патша Жоңғар хандығымен соғысып, көп халқын жойды. 

1759 жылы Цин империясы өз билігін Шығысқа қарай кеңейтіп, Түркістан және оның іргелес 

аймақтарға дейін билігіне қаратпақ болды (Кузнецов, 1980). 

1792 жылы гурктарды жеңгеннен кейін Тибетті өз боданына айналдырып,                                           

Цин империясы өзінің жер аумағының кеңеюіне жол ашты. Бирманы басып алу үшін                                         

1765–1769 жылдары төрт әскери соғыс әрекетін жасады, бірақ ауыр жеңіліспен аяқталды. 

Вьетнамдағы алғашқы сәтті жорық 1788–1789 жылдары мәнжулер жасағының жеңіліске 

ұшырауына соқтырды. Цяңлун мәнжулердің мәдениетін сақтап қалу үшін күресіп, 1747 жылы 

оның бұйрығымен Айсин Киоро әулеті рәсімдері жиынтығы құрастырылды. Өзі Тибет 

буддизмінің белсенді қолдаушысы болды. Цяңлунның бұйрығымен қытай жазба мұрасының 

ең үлкен жинағы Төрт қойма кітаптарының толық жинағы (Сику цуань шу)                                                    

36 мың 381 томнан тұратын кітаптар топтамасы еді, оның мазмұнындағы мәнжуді келеке етер 

мәтіндер алынып тасталды. Цяңлун сарайына Д. Кастильонді алдыртқан. Соның 

басшылығымен Юаньмыңюң сарай кешенінде Цяңлунға сарай салынып, еуропалық стильде 

субұрқақтар жасады. Еуропаға еліктегені болды. 

Шүршітқырылған соғысы тақырыбының қазақ-қытай шекарасы мәселесіне тікелей 

қатысы бар. Әбілмәмбет пен Абылай ханның ұстанған әскери-дипломатиялық саясатының 

нәтиже берген жері, олардың шығыс тарапындағы Қазақ хандығының Цин патшалығымен 

өзара шекаралық межелерін бекітіп алуы (Еженханұлы, 2017). Кейін ол келісілген 

шекараларға орта жолдан Ресей патшалығы кірісіп кетті-дағы, оны Ресей мен Цин 

патшалықтары аралығында шекара құру мәселесін қазақ жерін қазақ халқының келісімінсіз өз 

бетімен шекара межелеуге ұласты. Сондықтан, ХІХ ғасырда қалыптастырылған Ресей мен 

Цин патшалықтары арасындағы жер межелеп, шекараларды анықтау мәселесінде түрік және 

моңғол халықтарының мүддесіне сәйкеспейтін, оларды бөліп алып, билеуге бағытталған 

халықаралық сыртқы саясатқа жол ашылды, енді қос империалар аз халықтарды                                    

таптап-жаншуға ұмтылды. 

Қарастырылып отырған кезеңге байланысты қазақ-цин қарым-қатынастары туралы, әрі 

орыс-қытай қарым-қатынастары туралы тарихи құжаттар жинақтары жарияланып, басылып 

шығуына байланысты, Шүршітқырылған шайқасына қатысты жан-жақты ғылыми талдаулар 

жасау мүмкіндігі туындады. Әсіресе Мәнжу тілінде жазылған тарихи құжаттарды зерттеуген 

ғалымдардың еңбектері өте құнды (Қазақ хандығы мен Цин патшалығы, 2009). Бұл мәселеге 

орай ішкі дерек көздерін – қазақ шежірелерінің мәліметтерін, ауызша тарих деректерін 

пайдаланудың да маңызы үлкен. Мысалы, дипломатиялық хат алмасу құжаттары, және т.б. 

(Сыламханұлы, 2019: 341–347). Мысалы, шекара шебінен кірген Цин патшалығының әскерін 

сол беттен соққы бермей, қазақ жасақтары неге шегіне отырып, Сарыарқа даласына ертіп 

әкелді? Бұл әскери кампанияны ұйымдастырған Цин патшалағының стратегиясы қандай 

болды? Қазақ хандығының билеушілері болып тұрған Әбілмәмбет пен Абылай хандардың 

көздеген саясаты қандай болды? Қазақ жасағын бастаған қазақ батырларының, хан 

ақылмандарының жыраулардың, рубасылардың, билердің ұстанған қағидаты қандай болды? 

Осындай сұрақтар зерттеу үшін қойылып, гипотезалар негізіне айналады. 

 

Материалдар мен әдіс-тәсілдері 

Мақсаты-міндеттері мен ғылыми әдістер бір-біріне өзара байланысты. Зерттеу                                          

мақсаты – Шүршітқырылған шайқасы оқиғасына қатысты әр түрлі дерек көздердің 

мәліметтерін келтіре отырып, он оқиғаның тарихтағы орнына, орналасуына, барысына, 

қалыптасқан тұжырымдамаларға қатысты ізденістер жасау. Әсіресе бұл мәселені халықтың 

ұжымдық тарихи жады тұрғысынан қарастыру маңызды. Зерттеу мақсатын іске асыру үшін 

келесідей зерттеу міндеттері қойылды: Шүршітқырылған шайқасы орнының тарихи-

географиялық локациясы туралы тарихи жадыны назарға алып, Шүршітқырылған» орнына 

зерттеушілік ғылыми сапарын іске асыру, зерттеу нысанына қатысты орналасу жерінде 

мәлімет жинау, Шүршітқырылған» шайқасы туралы тарихи жады деректерін іздестіру, 

зерделеу, шайқасқа қатысты тарихи мәліметтер негізінде оның орналасу орнында тарихи сана 

мен отаншылдық тәрбиесі мақсатында мемориалдық белгі орнату ұсынысын беру. Тарихи 

зерттеу әдістері ретінде далалық ғылыми-этнографиялық экспедиция ұйымдастыру 

барысында түздік зерттеу жүргізу үшін сұқбат алу, топографиялық карталардың деректерін 

пайдалану, сыртқы және ішкі деректерді талдау, шежірелік жәдігерлерді анықтау, тарихи 

жады мәліметтерін айқындау жасалды. Қолданатын ғылыми әдістер қатарына ауызша тарих 

әдісі, жалпы ғылыми, жалпы тарихи әдістер, тарихи салыстыру әдісі, сұхбаттау және 

өлкетанушылардан дерек сұрастыру әдісі, тарихи-танымдық әдіс, тарихи уақыт пен кеңістік 

мәселесін талдауға алатын тарихи-ретроспективалық әдіс қолданды. 

 

Талқылау 

Тарихи жады феноменінің бірнеше басты ерекшеліктері бар, ең алдымен, ол жады түрі 

индивидуалды жеке тұлға естелігінен ұжымдық, жалпы қауымдық жады форматына ауысуы 

және сол арқылы жадының тарихи жады, яғни біршама ұзақ тарихи мерзімде сақталатын 

естелікке айналатындығы. Екіншіден, халықтың ұжымдық тарихи жадысы нақты сол бір ұлт 

санасындағы өзіндік жеке жады болуы – тарихи өзіндік төл танымға айналуы. Үшіншіден, 

халықтың ұжымдық тарихи жадысы болуы нәтижесінде тарихтағы маңызды уақиғалардың 

кейін болса-дағы, оның түрлі жазба мұраларда хатталуы. Төртіншіден, тарихи оқиға куәгері 

болған бірінші тұлғадан, тарихи оқиғаны көрмеген екінші тұлғаға айтылып берілуі, үшінші 

және төртінші буындардағы ұрпақтардың бабам баяндаушы еді, деген нұсқамен әкеден 

балаға, ұрпақтан жұрағатқа жалғасып отыратындығы. Бесіншіден, халықтың тарихи 

жадысында тұрған тарихи оқиғалардың өзге оқиғалармен байланысты әңгімеленіп, өзіндік 

жады естеліктерінің кешенді жүйесін құратындығы. 

Халықтың ұжымдық жады феноменінің басты ерекшелігі – оның негізгі әрі маңызды 

тарихи оқиғалардың, тұлғаларды, аталымдарды біршама ұзақ уақыт сақтап отыратындығы. 

Орта есеппен алғанда, уақыт шеңберіндегі өмір сүру аясы, шамамен 250–300 жыл аралықты 

құрайды. Осы уақыт аралығында шамамен 7–8 атаға дейін ұрпақ алмасатын болса, 

соншалықты уақыт межесінде тарихи мәдіметтер ауызша айтылып, әңгімеленіп, жалғасуы 

мүмкін болған. Бірақ ол кезең жазу мәдениетінің онша кең тарамаған, ақпараттардың ең көп 

бөлігі негізінен ауызша айтылуымен жалғастығын табатын кезеңге тиесілі. Бірақ бұл жазу 

мәдениеті мүлдем болмады деген сөз емес. Қағаз, сия хат, шаруашылық соңында жүрген 

адамдардың уақыты жазуға жат уақытта болған жағдай. Сол үшін жады берікітігі маңызды 

болған. Құрбанғали Халидтің, бұрынғы үлкендердің қары сөзің керек деген тілегі, сол ескі 

заманның тарихи оқиғалары туралы хабарың болып, халық жадысына қосатын үлесің болу 

керек деген шежірелік қағидаттардың бірі болған (Халид, 1992). 

Тарихи жадыдағы оқиғалардың маңыздысы – хандардың билік құрған уақыты, ел дауы, 

мал мен жер тартыстары, жаугершілік оқиғалары, жұт жылдары, орын алған шайқастар мен 

жорықтар. XVIII ғасыр Қазақ хандығы үшін тартысты кезеңге айналды. Батыстан күш алып 

келе жатқан Ресей империясы, шығыста Жоңғар хандығы, одан кейін Цин империясы бірінен 

соң бірі қазақ даласын өз билігіне қаратуға мақсаттарын құра бастады. Бұл тартыстың соңы 

Жоңғар хандығының саяси картадан біржолата жойылып, мемлекеттер қатарынан өшті. Ол 

жағдай өз алдына Цин патшалығы факторы қауіпін арттырды. Жоңғар хандығын жойылуы 

бірден қазақ-цин шекаралық қарым-қатынастарды қалыптастыру мәселесін алға шығарды. 

Қазақ жерінің әрбір өңірі үшін, өлкесі үшін жаумен бетпе-бет келген осы тұлғалар қосын 

ертіп, ел бастап, Қазақ хандығы аталатын мемлекеттің іргесін тіктеді, атамекенге иелік етті, 

ата-баба мұрасын ұрпаққа аманаттау жолында еңбектенді. Төрт ғасырға жалғасқан Қазақ 

хандығының тарихының тұрақты болуының өзі де осы дәстүрге берік болғандығының 

нәтижесі деп білу қажет. Сол дәстүрдің бастысы – тарихи жады, яғни халықтың өткен тарихын 

ел есінде берік сақтау болып табылады. Сол тарихи жадының қызметі әрқашан тарихи                                           

жер-су аттары мен тарихи тұлғаларға байланысты. Халықтың аузындағы Шүршітқырылған 

атауы да ел жадысына бекіген атаулардың бірі. 

Қазақ даласындағы жоңғарлардың шапқыншылығы ауыр соққы болды. Қазақ жасағы 

жойқын шайқаста бір сан сарбазынан айрылып, халық үлкен шығынға ұшырады. Әсіресе, 

Оңтүстік өңірлердегі Арыс, Шыршық, Талас пен Сыр бойын мекендегендердің жаудан 

қорғануға мұршасы келмеді, ал тірі қалғандар жанын сақтап ата мекенін тастап шығуға 

мәжбүр болды. Өйткені олар орыстардың қолдауымен мылтық, зеңбірек, пілтелі отқару 

сияқты сол кездің озық қаруын қолданды. Ал қазақ сарбазының қолында жай қару болды. 

Нәтижеде жоңғарлар Ташкент, Сайрам мен Түркістан сияқты қалаларды басып алды. 

Жоңғарияның билеушілерінің тақ үшін бақталас тартысын өз пайдасына бұруды 

көздеген манчжурлердің әулеті Цин империясы, Жоңғарияның соңғы қонтайшыларын 

құрықтағысы келді-дағы, олардың жерлерін толық қосып алуды жоспарлады. XVIII ғасырдың 

орта шенінде, нақты айтқанда, 1755–1756 жылы, Жоңғариядан қашып шыққан атақты 

қалмақтың билеушісі Амурсананы іздеп шыққан қытай әскері қазақтың Сарыарқасына бет 

алып, бір тобы Баянаула төңірегіне келеді. Амурсана бұл кезде қалмақты билеген соңғы ханы 

еді. Қытай императоры Амурсанаға қалмақ ордасын талқандап, оның қол астындағы жерлерді 

Цин патшалығының қоластына қаратады деген сенім артқан еді. Амурсана бұл міндетті 

атқармай, бой тасалап, қазақ даласына жасырынып кеткен. Осы 1756 жылы, Амурсана мен 

қазақ төрелері бірігіп қытайдың астамшылық істеген менмендігіне қарсы күш қосқан кезі 

болатын. Бұған Абылай және Әбілқайырдың балалары да бел шешіп кіріседі. 

Бұқар Жырау Абылай ханның дұрыс шешім қабылдап, Қытай мен Ресей сияқты алып 

мемлекеттердің арасында оңтайлы саясатты ұстануына, еларалық дипломатияны сақтауға өте 

ықпалын тигізді. Ресейдің империялық ниеті мен әрекеттері әшкерелеп, оның қазақты отарлау 

бағыт алған басқыншылық, аяқ және зұлым саясатынан сақтандырды. Бұқар жырау өзінің 

Қилы заман толғауында былай жырлаған: 

«... Күнбатыстан бір дұшпан, 

Ақыры шығар сол тұстан. 

Өзі сары, көзі көк, 

Діндарының аты поп. 

 

Күншығысқа қарайды, 

Шашын алмай тарайды. 

Құдайды білмес, діні жоқ, 

Жамандықта міні жоқ, 

 

Затсыз, тексіз бір кәпір, 

Аузы-басы жүн кәпір, 

Жемқорға жем беріп, 

Азды көпке теңгеріп, 

Ел қамын айтқан жақсыны, 

Сөйлетпей ұрар ұртына. 

 

Бауыздамай ішер қаныңды, 

Өлтірмей алар жаныңды. 

Қағазға жазар малыңды, 

Есен алар пұлыңмен. 

Солдат алар ұлыңнан, 

 

Күндердің күні, Абылай 

Жаяулап келер жұртыңа. 

 

Жағалы шекпен кигізіп, 

Балды май жағар мұртыңа. 

Есе бермес өзіңе, 

Есіктегі құлыңнан – деп толғаған Бұқар жырау (Бұқар Жырау, 1993: 49). 

Осы сөзінде Бұқар жырау алдағы 200 жылдық тарихтың басты сипатын бірақ айтқан. Хан 

Абылайға кеңесші, ақылман болған Бұқар жырау (1668–1781): 

 

«...Шүршіт келем деген сөз бар-ды, 

Көктен түскен төрт кітап, 

Енжіл атты кәләмда. 

Егер шүршіт келмесін, 

Егер шүршіт қаптаса, 

Алып бір кетер ақтарып, 

Көмулі көрден денеңді. 

Шүршіи келсе Сырға көш 

Ішетұғын суы бар. 

Келіп сізді қамайды, 

Ой Түндік пен беліңді, 

Баяғыдай еркін деп, 

Сарыарқада қалмаңыз, 

Сірә ғана шер енді. 

Шүршіт келсе жарамас, 

Ай-түйіңе қарамас. 

Сай суындай сарқырап, 

Қалай көшіп барасың. 

Найман жатыр өріңде, 

Қырғыз жатыр шөлінде. 

Атың жатыр беліңде, 

Түйең жатыр өлеңде, 

Он сай Алаш билігі 

Хан Абылай төреңде, деп толғаған...» (Бұқар жырау, 1993: 34). 

Сарыбел аталымы туралы әйгілі Иманжүсіп ақынның Абылай аспас Арқаның Сарыбелі, 

Қуандық пен Сүйіндік жайлайды елі жолы бар жыр шумағында айтылады. Жалпы тарихи 

деректерге сүйенгенде, сол XVII ғасыр аяғы мен XVIII ғасырдың басында Сарыарқада қой 

үстінде жұмыртқа ұялаған мамыражай кезең емес тұғын. Жан-жағынан анталаған сұм жаудың, 

батыс жағынан Ресей, шығыс жағынан мәнжу қаптап, екі бүйірден қысып жатқан уақыт. 

Күншығыс Түркістанның жағдайы да қиынға соқты. Сол тұста күш алған кезінде тұрған 

Цин патшалығы жоңғарды қырғынға ұшыратып, ол жерді Шыңжан атап, Үлкен Жетісу деген 

ескі атын ұмыттырып, өлкені өзіне қаратып алады. Амурсананың өзі Қалмақ қызын алған 

жезделері Абылай хан мен Олжабай батырды жағалап келіп, дұшпаннан тығылып олардың 

қасында ұзақ қала алмай Ресейге кетуге мәжбүр болады. Нәтижеде Тобылда шешек ауруына 

шалдығып қайтыс болады. Әлікей Марғұланның мәліметіне сәйкес Абылай мен Олжабайдың 

Қытайға қарсы күш жинаған орны жоңғар тауындағы Талқы қамал еді. Қытайға қарсы 

жасалған жойқын соғысты қытай әскерлерімен бірге жүріп куә болған, және сәттерді қағазға 

түсіріп кеткен француз суретшісінің фотосуреттерінің көшірмесі Мәскеуде, Тарих музейінде 

сақтаулы (Марғұлан, 2021). 

Қытай әскері Талқыға келіп одан қазақтың жеріне келіп, Амурсананы қайтаруды 

сұрайды. Атсыз қалған әскерлеріне ат беріп, мал сойып тойдыруға бұйрық береді. 1757 жылы 

Олжабай батыр қытай әскерлерін айламен бір жерге орнықтырып, хабарсыз қазақтың үш 

жүзінің батыр, атақты ерлерінен он сан қол жинап қытай әскеріне қарсы соғыс ашуға бел 

буады. Енді Амурсананың ізіне түселік деп қытай әскерін қырға шақырады. Сөйтіп қазақтар 

Шідерті өзенінің аңғарында қытай әскеріне қарсы соғыс ашып, оларды қоршап алып қырып 

тастайды. Бүгінде осы жер Қарағанды облысы Осакаровка ауданының күн шығыс аймағында 

орналасқан. Бұл жер атын Шүршітқырылған, Қандыадыр дейді. Олжабай қытай әскерлерін он 

сан қолымен қырып, елге аман оралғанда қазақтың үш жүзі қосылып батырға арнап ұлан асыр 

той беріп, Он сан Орта жүзге ұран болған ер Олжабай деп ат берген екен. Оның есімін Бұқар 

жырау Қалқаманұлы, және қазақ халқының біртуар ақын-жыраулары – Жаяу-Мұса мен Сақау 

ақын жырлаған. Көнекөз қариялар баяндаған тарихи әңгімелерді осы өңірде қазіргі ақсақалдар 

Болат Торбаев (Бұқар жыраудың тікелей ұрпағы), Көшер Әлімбаев (қанжығалы Жантай 

батырдың тікелей ұрпағы), Иса Олжабеков, Төлеген Ахметов (Ахмет молданың ұрпағы) айтып 

отырғанын жазып алдық (Алпысбес, 2023). 

Халықтың ұжымдық тарихи жадысының бір маңызды ерекшелігі сол, ол сырт тарихи 

деректерде, мәселен, қытай мен орыс деректемелерінде жіті тарқатылып, онша көп айтыла 

бермейтін, қазақтың халық ортасынан шыққан тұлғалардың есімдерінің сақталуы. Халық 

шежіресі хан Абылай, ханның жанындағы атақты билер мен жүрек жұтқан батырлары жайлы, 

олардың ұрпағы туралы да баяндайды, мысалы, Сүйіндік Күліктің Наурыз балалары Шобалай, 

Шұбай, Ақай, Түкей, Ерсембек, Мамек бар. Шобалайдан – Жаңабатыр би (ел ішінде Жаңке 

батыр дейді), Өміртай. Жаңке батырдың өзі ұзақ ғұмыр кешкен, жүз төрт жас өмір сүрген, 

және он төрт ұлдың атасы болғанда, тұқымдарының бәрі тегіс өскен-өнген, жетілген, жан-

жаққа тараған. Абылай хан дәуіріндегі билердің ішіндегі маңдайалды биі ретінде танылған 

деп Мәшһүр-Жүсіп әңгімелеген. Қаз дауысты Қазыбек би Келдібекұлы, тархан Шақшақұлы 

Жәнібек батыр, наймандағы қаракерейдің Қабанбайы, қанжығалы Ақшаұлы Бөгенбай батыр 

туралы Абылай хан өз заманында Орта жүздің төрт тіреуі бар деп бағалаған. Арғын 

Сүйіндікте де төрт тіреу бар деген, ол Күлікте Шобалай батыр Наурызұлы, Айдабол пәлі 

Төлебай батыр Жанқозыұлы, Орманшыда Қарабай, Қаржастағы Мырзағұл батыр. Сол 

замандағы алып ойлы, сом тұлғалар солар деп атайды. 

Қолжазбасын дайындап кеткен Әлікей Марғұланның «Олжабай батыр» туындысында: 

Қалың қазақ жұртшылығы жаудан теперіш көріп, бала-шағасы аш-жалаңаш қалып, тегіс 

босып кеткен уақытта, Ақтабан Шұбырынды – Алакөл Сұламада Кіші жүз қазақтары Ойыл, 

Қиыл, Жайық бойына, Орта жүз қазақтары үйреншікті Самарқанд, Бұқара жағына көшіп 

барып маза таппай, бір бөлігі Ырғыз бен Торғай бойына кетеді. Кейін арғын рулары жауды 

тұқыртып, қалын қолын шайқастарда жеңіп, өз ата қонысы, және ертеден құт болған 

аталарының ескі мекеніне оралып, Балқантау, Қу, Қазылық, Ой Түндік, Кен Қазылық, 

Мыржыққа, Көктау – Баянаулаға, Кәрітау – Ерейменге, Қарқаралыға, Көкшетауға оралады. 

 

«...Қолбасшы, ел ағасы Ер-Олжабай, 

Жер-жерден қол жияды Ер-Бөгенбай. 

Қарықабат, Қарауылы мен Найман, Керей, 

Келеді қыпшақтан ол Ер-Қошқарбай. 

 

Ақылды батыр кісі Сары-Баян, 

Бәсентиінде Малай-Сары данышпан. 

Шақшақұлы атақты Ер-Жәнібек, 

Қаракесек қадірлі би Ер-Қазыбек. 

Мейрамға ұран болған Ер-Олжабай. 

 

Аралап Ер-Олжабай бәрін көрді, 

Тауына Баянтаудың тағы келді. 

Бетегеден ат жүрмес сондай шүйгін, 

Бұл жерді талай жерден тәуір көрді, - делінеді батырлық жырда (Алпысбес, 2005: 1). 

 

Шежіре сөзін тарқату үшін қажет маңызды нәрсе – оның тарихи қырларын, яғни жыл, ай 

мезгілдерін анықтап алу. Мысалы, 1739 ж. қара қалмақ шауып, неше кезек шабуылдаған ісіне 

қайта көшіп, қазақты тағы да тықсыруға күш салғанымен, хан Абылайдың ауыр қолы 

дұшпанға жеңіп шығуға мұрша бермеді. Бұл жайындағы дерек көз ретінде берілген шежірелік 

мәліметте, тарихи дастандағы дерекпен өзара байланыстыру маңызды. Тоқ етері, қазақ халқы 

бейбіт өмір сүрсін деген ниетпен екеуара тиімді еларалық қарым-қатынасты нығайтқысы 

келген іргеде ешқандай да көрші елдер болған жоқ. Мұны Мағжан ақын былай сипаттаған: 

 

«... Дұшпанның қалғандай боп табасына, 

Арқаға аяқ салып, түскен барып, 

Екі оттың – орыс, қытай арасына. 

Күндерде сонау қара, тапсырған ел, 

Тағдырын Абылайдай данасына. 

 

Алыстан орыс, қытай – ауыр салмақ, 

Жақыннан тыншытпайды қалың қалмақ. 

Артында ор, алдында – көр, 

Дағдарған алаш енді қайда бармақ?! - дегені де сондықтан (Жұмабаев, 2013: 275). 

 

Олжабай Толыбай батыр ұлы (1709–1783) – әйгілі, айтулы батыр. Мәшһүр Жүсіптің 

шежірелік жазбаларында Әулиелі Қызылтау баурайында Қалмаққырылған атты жер бар. 

Шойынды көл асуында тұрған Жасыбай батыр оққа ұшқан сәтсіздігінен соң Ер-Олжабай өзі 

бас болып, аттан салып, қара қалмақты сол Қалмаққырылған қуысына қуып барып, қойдай 

қамап, қалмақты ақырғы аямай қазақтың қырған жері сол тұс болған соң қалмақ қырылған 

деп жерді атаған. Сол қырғын оқиғасынан соң қалмақ Сарыарқаға қайта беттей алмаған. 

Бала Шідертінің басындағы Шүршітқырылған, Қандыадыр майданында қасиетті 

Көктауды ерекше ерлікпен жаудан босатқан Олжабай батыр, Жасыбай батыр, алайда 

Жасыбай ажал құшып, ал Олжабай батыр аман қалып, сол Қазанауыздан бергі тау асуында 

тұрған деп баяндаған (Көпеев, 1907). 

Мәшһүр Жүсіп Көпейұлы 1907 жылы Қазанда баспадан жарыққа шығарған Сарыарқа 

кімдікі екендігі туралы тарихи әңгіме деген атпен жарыққа шыққан еңбегі қазақтың жерін 

қазаққа қорғап тұруға оңай болмағанын, сол жолда талай ерлер шәйт болғанын көрсетеді: Күн 

батысында Сыр-Дария, күн шығар тұсында ұзынынан толқып құйылған Ұлы Ертіс, күнгей 

жағынан Кіші Жетісу, түндігінде Ұлы Еділ мен Жайық өзені. Бұл аралықтағы жерге қазақ 

халқы қайта оралғанда бұрыннан иесіз жатқан бір жерге келіп иеленген жоқ, ақ найза 

ұшымен, ақ білек күшімен қаракерей Қабанбай батыр, қанжығалы Ер-Бөгенбай, Қаз 

дауысты Қазыбек батыр, тархан Шақшақұлы Жәнібек батырлар кезінде олар жаннан кешіп, 

ішер сусын орнына қызыл қан ішіп, шапқан жаудай алысып, жатпай сүргін салысып, күні-

түні оқ атысып, сорғалаған қара қанға батысып, шыбын жанын нысанаға байлап, не бір 

маңғаз сарбаздар жау жолында оққа ұшырап өлді, сөйтіп қайтарып алған жері еді, - деп 

жазады (Көпеев, 1907.1: 2). 

Кез келген мемлекет ниеті өз халқының тыныштығы мен елдің гүлденуі, адамзат 

баласының берекесі үшін құрылып жатса ізгі қадам ғой. Бірақ мемлекеттің жаулаушылық пен 

соғыс, тегін олжа іздеу мен аярлық жасау мақсатында құрылған болатын болса, ондай 

мемлекет түбінде өзіне де, өзгеге де қайғы, мұң болары анық. Тарихта солай болды да. Жоңғар 

хандығы, тарихи деректерде аталғанындай, торғауыт, дүрбіт, шорос, хошоут сияқты төрт ірі 

батыс моңғол ру-тайпасының әскери одағы ретінде құрылып, өзін Догшин Зун-һарин хаана-

улс, хаант-нутуг, яғни мейірімсіз, құтырған, айбарлы Зуңгар хандығы деп аталды. Батор 

қонтайшы билік құрған 1635–1653 жылдары 1635 жылы Жоңғар хандығы құрылған соң, 

қалмақтың дұшпандық әрекеттері өрши түсті. Жоңғар хандығы көшпелі мемлекет болды. 

Жоңғария билеушілері Кіші Жетісу мен Сыр бойын алса, күш алып келе жатқан Орыс 

мемлекеті Ібір-Сібірді, Орта Азияның әмірлік, хандық, бектіктермен тығыз байланыс орнатып, 

маңызды сауда торабын бақылауына қаратуды жоспарға алды. Ауғанстан, Иранға жол ашып 

халықаралық жүйеге белсене араласуды ойлады. Қазақ жерін, жазиралы даласын түгелдей 

жаулап, Жоңғар хандығы шекарасын нығайтып, бодандыққа түскен халықтан алым-салық 

жинау арқылы мемлекеттік ісін күшейте түспек еді. Қазақ жерінің шұрайлы кең алқаптарын 

жеке иеленіп, оңтүстік, оңтүстік-шығыстағы сауда орталықтарын біржолата өзіне қаратып алу 

еді. 

Қазақ даласында орын алған тарихи оқиғалардың ішінде қазақ-жоңғар арасындағы 

соғыстар ерекше орын алады. Жетісу, Сарыарқа, Еділ-Жайық бойында орналасқан қазақ 

даласына кіріп келген қара қалмақ, құба қалмақ басқыншылығынан босату тарихына 

байланысты киелі жерлер көп. Жоңғар хандығы батыс бетіндегі Қазақ хандығын ғана емес, 

шығыстағы халхаларды да толығымен өз билігіне бағындыруды көздеп, сол үшін халхалар 

мен Цин патшалығы әскерлерімен соғысты (Алпысбес, 2005). 

Қытай құжаттарының мәлімдеуінше, «Қазақтың бір-екі тұтқынын үйлеріне қайтарып 

жіберіп, хан Абылайға бұл жағдайды былайша түсіндірсін: «Қазақтың бір-екі тұтқынын 

үйлеріне қайтарып жіберіп, хан Абылайға бұл жағдайды былайша түсіндірсін: Ұлы патшадан 

күннің шұнақ аязды болуына орай әскерді шығару туралы әмір алдық. Егер Амурсананы бізге 

қайтарып бермесеңіз ендігі жылдың көктемінде тағы екі әскер жіберіп, еліңді толығымен 

жайратып, жоямыз. (Хафизова, 1995). 

Жасыбай көлі жағасында даяр отырған Олжабай батыр қолы аттанып, шығыс-солтүстік 

тарапынан шүршітке келіп тиді, ал оңтүстіктен шанышқылы Бердіқожа батыр бастаған қол 

келіп дұшпанды екі бүйірден қысты. Абылай ханның қырық батыры бастаған ауыр қолы 

аянбай шабуылдады. Шыбынды көлі мен Бала Шідерті тұсында шүршіт апатқа ұшырады, екі 

түмен әскерден бар-жоғы екі мыңға толмайтындай тірі қалған. Шүршіт қырылған шайқасында 

жасақтар арасында оқта-текте қақтығыс болғанымен, екі тараптың әскері бетпе-бет келіп ұрыс 

салған майдан болмаған. Өйткені, шүршіттің негізгі қырғын тапқан басты себебі,                                   

азық-түліксіз, киім-кешексіз, қақаған аязда қалған әскердің суықтан келген өлімнен болып тұр. 

Бастапқыдағы Абылайдың соғыс стратегиясы да осыны көздеген болып тұр.                                                

Қытай қолбасшыларының өздері хат есептерінде жазып көрсеткеніндей: айналаның бәрі қу 

дала, еш пайда жоқ. 

Сөйтіп, Дардана мен Хадаха өте қиын жағдайға килікті, содан кейін қыстың алғашқы 

аяздары да келіп жетті. Бұл кезде қазақ жасағы тылдағы жауды айналып өтіп, оның азық-түлік 

пен оқ-дәрімен қамтамасыз етуге құрылған арнайы жасауыл әскери бөлімдерін талқандап, 

тонауға ұшыратты. Хан Абылай жауға қолданатын жаңа әскери тәсіл ретінде осындай шегініп 

отырып, жауды қолайсыз жерге қамау соғысын қолданды. Абылай ханның өмірі қазақтың 

басына күн туып, бір емес, бірнеше елдермен атап айтқанда, ақ қалмақпен, жоңғармен, қара 

қалмақпен үздіксіз соғысты басынан өткеріп жатқан кезеңде өтті. Бұл туралы Әздембай 

ақынның өлеңінде: 

 

«...Аралас қазақ пенен қалмақ жатты, 

Қалмақтар қазақтарға салмақ сапты. 

Ханы бір басты кісі болды-дағы, 

Қазақты шауып алып, қарап жатты», - деп тарих шындығын суреттеген. 

 

Абылай ханға байланысты тарихи дерек көздері ел іші мен шетел мұрағаттарындағы 

қорлар, жеке қорлар, естелік, ресми және бейресми құжаттар, фольклорлық, жазбаша және 

ауызша деректер мен хабарламалар т.б. болып жіктеледі. Мұнан басқа қазақ, қалмақ пен 

қырғыздардың шежірелерінде, қытай елшілерінің хабарлары мен орыс тілді ресми 

құжаттамаларда, сауда реестрлерінде айтылады. Абылайханның әділ, елдің қамын ойлаған 

ханға риза болған ақын-жыршылар хикая, дастандарына қосып толғағанының бір мысалын 

төмендегі шежірелік дастаннан көруге болады: 

 

«...Абылай үкім шашты талай елге, 

Тоқта! - деп әмір етті, осы жерге. 

Орысша король, қазақша хан атанып, 

Абылай жақсы жаман жетті шенге. 

Жақсы хан Абылайдай табылмайды, 

Абылайдың жақсы екенін білмегендер. 

Ол лағнат Тәңірісін де танымайды, 

Жүрсе-тұрса бағалы сондай қымбат. 

Абылайды хан қойып, адам болып, 

Біздің қазақ қалмақты болды қуып», - дейді Әздембай ақын. 

 

Елге адал қызмет еткен әділ басшы, халық бірлігін сақтайтын көсем деп Абылай ханды 

бірінші болып таныған да Бұқар жырау. Солай болды да. Абылай осы талапқа сай елдің бейбіт 

болашағы үшін өлімге бас тігіп, белін бекем буып қызмет етіп, жырға, дастанға түрткі болды. 

Абылайды қазақ халқы құрметтеген, Абылай да қазақты сүйген ер, қазақ үшін жан пида етуге 

дайын болған батыр. Абылайдың қазақты көтермелеп, қазатың еркін рухын дәріптеп сөйлейтін 

бір үлгісі Боғда Ежен ханға жазған хатынан-ақ байқалады. Абылай бұл хатында қазақты асау 

мінезді атқа теңеп, кең жазиралы кеңістігінде емін-еркін өмір сүру қағида қылғанын, алайда 

оларды қатты қинап кетуге болмайды деген. Абылай ханның ерлігін баяндайтын осы сияқты 

жыр, дастандар бар. Әздембай ақыннаң жазып қалдырған келесідей бір өлең жолдары да аса 

бағалы: 

 

«...Абылай келіп, қазаққа болды теңдік, 

Абылайдың қызметіне атты желіп. 

Қалмақтан кек алам деп аттанғанда, 

Шұбырып жан пида ғып сонда ердік. 

Қалмақпен соғыс қылды неше жылдай, 

Ортаншы кеткен жоқ ұрыс қылмай. 

Он бес ел Абылаймен ұрыс қылып, 

Қалмақтар жап-жалаңаш шықты сырдай», - дейді. 

 

Қазақ батырлары бастаған шағын топтары шүршіттердің пайдаланатын білтелі мылтық 

пен зеңбіректің оқ-дәрілері дымқылдана түсетін түнде немесе таң атқан сәтте от қарулары 

жарамсыз болып қалғанда кенеттен шабуылдап, тұтқиылдан ұрыс жасауды жөн көрді. 

Осындай қоян-қолтық ұрыста қазаққа тең келер дұшпан болмады. Осы кезде халхалардың 

шүршітке қарсы толқуы күшейіп, Амурсана қанзаданың қаруласы Чынгунжава ноянының 

бастауымен көтеріліс орын алды. Чиаңлун халхалардың көтерілісін басу үшін әскерлерін 

Жоңғариядан шұғыл шығаруға мәжбүр болды. Жоңғардың ақырғы өлуі кейінге қалды, бірақ 

Шыңгунжав жеңіліп, халхалардың солтүстік-батысына, туған жерлеріне кетті. Осы сәтті 

пайдаланып, бет кері бұрмау үшін Чиаңлун қыркүйекте қазақ даласындағы шабуылды 

тоқтатып, әскерді халхалардың солтүстігіне қарай көшіруге бұйрық берді. Шегініп бара 

жатқан жауды қуа жөнелген қазақ батырлары да сол амалды қолданып: шағын топтарды 

шүршітті шабуылдап отырып, әп-сәтте кең далада ғайып болатын. 

Баянауланың батысында жатқан Батпақ, Шыбынды көлдері, Жаман Қандыадыр, Жақсы 

Қандыадыр тұсында шүршіт әскері толығымен жойылып, шайқас болған жер кейін Шүршіт 

қырылған (Қытайлардың қырылған жері деп аталды. Қыркүйек айының аяғында осындай 

өткінші шайқастардың бірінде Абылайдың өзі де жамбас тұсынан найзадан жараланып, бұл 

туралы Абылайдың ұлысына Амурсанамен кездесуге келген орыс елшісі Каскинов мәлімдеме 

қалдырған. 

Бүкіл қазақ халқының болашағы үшін өз тұсында қатерлі сынға айналған қытай боғда 

хан әскерлерімен болған шайқастардың да Баянауыл өңірінде өткені белгілі. Тарихтан белгілі, 

1756 жылдың мамыр айында Қытай боғдахан Фу Дэнің қолбасшылығымен ондаған мың қытай 

әскері - қазақ жағы Қытайға Әмірсананы ұстап бермегені үшін - қазақ жеріне аттандырылған. 

Сол 1756 жылдың қыркүйегінде Қытайдың Дардана, Хадаха деген әскербасшылары 

қазақтармен соғыстағы ерлігі үшін Қытай мемлекетінің ең жоғары құрмет белгісі - екі көзді 

тауыс қауырсынымен марапатталған. 

Абылай ханның қасындағы ақылшылары мен қолбасшыларының стратегиясында Цин 

әскерінің негізгі күшімен бетпе-бет келіп соғыспау, үлкен қақтығыстарға себеп болатын 

жағдайларға жол бермеу, яғни сырттан шұбырып келген шүршіт әскерін қиян дала 

табиғатының қатал қысына ұрындыру тактикасы көзделген. Сол батырлардың қатарында сол 

заманда ерекше аталатын: уақ Деріпсалы батыр, қыпшақ Жазы батыр, арғыннан Құлеке батыр, 

Жидебай батыр, Шоқпар батыр, Ақсары батыр, Шотана батыр, Бекше мерген және тағы 

басқалар болған. Ақмола облысының қазіргі Ерейментау ауданының жерінде орналасқан 

Олжабай батыр ауылының атауы үкімет органдарының шешімімен қалпына келтірілді. 

Ендігісі Олжабай батырдың ерекше ерлігімен танылған Шүршітқырылған шайқасы 

оқиғасына байланысты. Бұл Шүршітқырылған деген жер Баянаула аймағы, бүгін Қарағанды 

облысына қарасты Осакаровка ауданы жерінде тұр. 

Сондықтан, негізінен Шүршітқырылған оқиғасының басты ұстанымы да сырттан келген 

Цин патшалығы әскерінің қыстың мезгіліндегі қақаған аяз, сақылдаған сарышұнақ үскірікте 

қырылып қалуында жатыр. Мұндай тәсілді қазақ жасақтары кейін де қолданған, мысалы 1771 

жылғы Шаңды жорық оқиғасында Сарышығанақ тұсында бытырап қашқан құба 

қалмақтардың бір бөлігін Бетпақ Далаға қамап қойған соң, олардың көпшілігі ақыр-соңында 

шөлде қырғын тапты. Шүршіт-қырылған шайқас орнының тарихи-мәдени маңызы батыр қазақ 

халқының ата-бабалардан мұра болып сақталған атамекен жерді қорғаудағы тарихи тәлім 

ерекшелігімен айғақталады. Дегенмен, далалық экспедициялық зерттеу барысында жиналған 

мәліметтерге орай, таң алды мезгілінен бұрын Олжабай батыр бастаған қазақ жасақтары 

шүршіттердің бес мыңдық қолына шабуыл жасап, оларды толығымен қырғынға ұшыратқан. 

Мәліметке сай шайқас маңы бұл оқиғадан кейін Қандыадыр деп аталды дейді. 

Ел азаттығын, жердің амандығын сақтау жолындағы қазақ халқының ел бастаған 

тұлғаларының, кемеңгер қас батырларының жауды еңсерудегі ерлігін, ержүректілігін паш 

етеді. Қасиетті қазақ жеріне көз тіккен пасық дұшпандардың арам ниетінің жүзеге аспауына 

тосқауыл қойған, жаудың қара ниетін әуел бастан танып біліп, ел басына күн туған ауыр сәтте 

дұрыс шешім таба білген елдің данышпан абыз-жыраулары, ақылды қариялары, ел 

ақсақалдарының қасиеті екені белгілі. 

1756–1757 жылдары ойрат-қалмақ апатқа душар болғаннан кейін, қазақты мазалаудан 

қойды. Қазақ жасақтары әбден титықтатқан Жоңғар хандығы шүршіттің қанды қырғынына 

түсіп жойылды. Сонымен, қазақ - жоңғар арасындағы соғыс қазақтың дарқан даласындағы 

басынан өткізген негізгі тарихи оқиға болғанмен, оның соңы қазақ-цин қарым-қатынастарына 

айналды. Себебі, 1635–1755 жылдары аралығында 120 жыл қатарынан өмір сүрген Жоңғар 

хандығы мемлекеті, ақыр соңында бықпырт тауып, әлем картасынан ел ретінде жойылды. 

 

Қорытынды 

Қазақ халқының әскери-саяси тарихында даңқты сәттері де көп, жоңғар 

шапқыншылығынан ел мен жерді қорғауда ерекше ерлік көрсеткен батырлары да аз болмаған. 

Қазақ батырларының ерлік тарихы бүгінгі Тәуелсіз Қазақстанның мемлекеттілігінің 

нығаюына, қазіргі ұрпақтың отаншылдық сезімдерін тәрбиелеуге қызмет етуі тиіс. Олжабай 

батырдың әкесінің есімі тарихи топонимика деректері көрсетіп отырғандай, географиялық 

атау ретінде сақталған. Мәселе – қазіргі Павлодар қаласынан қырық шақырым қашықтықта 

орналасқан Толыбай көлінің атын ресми түрде қайтару. Сол жерде орналасқан Толыбай 

батырдың қабіріне және Олжабай батырдың жатқан жеріне зәулім мемориалды ескерткіш 

орнату қажет. 

Бүгінгі таңда қазақ ұлтының басынан өткізген тарихи, мәдени, саяси оқиғалармен тығыз 

байланысты киелі мекендер, орындар, тарихи ескерткіштер, тарихи және мәдени маңызы бар 

ландшафтар қасиетті әрі маңызды нысандар болып табылады. 

Қазақ елінің әрбір қаласында қазақтың белгілі батырлары – Бөгенбай, Қабанбай, 

Қарасай, Наурызбай батырлардың есімдерімен көшелер, алаңдар мен даңғылдардың 

аталуының бүгінгі ұрпақ үшін тәрбиелік мәні зор шара. Сол батырлардың есімі қатарында 

Жасыбай батыр, Малайсары, Жазы, Қошқарбай, Олжабай батырлардың есімі де ұмыт болмауы 

тиіс. Әсіресе, бұл шаралар Қазақстанның ірі орталық қалаларының ортасында болуы шарт. 

Олжабай батыр Толыбайұлы тәрізді даңқты батырлардың ерлігін дәріптеуге арналған 

зерттеулер жасау, мақалалар, көркем шығармалар мен кітаптар жазу, кинофильмдер түсіру 

арқылы қадірлі бабаларымыздың есімін ұрпақ жадында сақтау мүмкін. Солардың барлығының 

жүзеге асуына аса тілектеспін. 

Бұл мәдени мұралар жалпы ұлттық маңызға ие, қазақ халқы үшін құнды. Тарихи сана 

мен тарихи жады кешеніне жататын ескерткіштер мен жәдігерлерге көптеген объектілер 

кіреді. Ал қасиетті деп саналатын нысандардың қатарына ата-бабалардың жүниетанымына, 

мифологиялың әлем келбетінде ерекше орын алатын Қазақстанның эко ортасында орналасқан 

жер, тау, өзен, көл мен теңіздер де табиғи ескерткіштерге жатады. Мұнан басқа тарихи - 

археологиялық ескерткіштер мен артефактілер қазақ басынан өткерген сан алуан оқиғаларына 

куә. Оларға көне қалалар, қоныс орындары, керуен және сауда жолдары, бекіністер, қорықтар 

мен қоса егіндік пен жайылмалы жерлер т.б. кіреді. 

Тарихи кезең тұрғысынан алғанда тарихи жады үшін маңызды болып табылатын 

аңыздар арқылы қалыптасқан зиярат орындары, ғибадат объектілері мен қасиетті нысандар 

қазақ халқының мемлекет болуына еңбегі сіңген хан, би, батыр, ағартушы, мәдениеті, ғылымы 

мен білімінің дамуына үлес қосқан ақын, ағартушы, ғұлама, ишан мен молдалардың 

есімдерімен байланысты болуы тиіс. Қазақстандағы этно туризмді дамыту үшін әулие 

феноменімен байланысты бірегей тұлғалардың есімдеріменен қалыптасқан аңыз, эпос, жыр 

мен дастандарға арқау болған тәу етер ғибадат объектілері, табиғи үңгір, зиярат етілетін 

объектілері т.б. қорғауға алынып, жәдігер ретінде сақталуы тиіс. 

Елдің бірлігінің символы тектес хан ордасы, ашаршылық, жұт, соғыс пен шайқас болған 

жерлер, ұлт азаттық қозғалысының орындары қазақтың тарихи ой-сананың тұтастығын 

қамтамасыз етуге, елдің басын қосуға, ұлттық рухтың оянуына себеп болатын орындар. 

Осыларды ескере отырып, Шүршітқырылған шайқасының тарихи орны деп танылған 

Сарыбел биігіне қазақ жасағы ерлігінің жәдігері ретіндегі мәдени-тарихи ескерткішін 

көрсететін стелла орнатылып, жер қорғаудағы ерлікті насихаттайтын қызметті атқарар еді. 

